                                                                                        Сәгъдиева Р.К. (Казан) 
                                Шарт фигыль формасының үзенчәлекләре

   Шарт фигыль турында инде XIX гасырда ук азмы-күпме мәгълүмат бирелә башлый. Мәсәлән, И.Гиганов (1: 97-98), И.Хәлфин (14: 85), А.Троянский (12: 122), М.Иванов (3: 190), М.Мәхмүтов (7: 185), К.Насыйри (8: 73), Һ.Максуди (6: 32), Ш.Иманаев (4: 72), Ф.Сәйфи (9: 34), Г.Ибраһимов (2: 47), Г.Чыгтай (15: 35), М.Корбангалиев, Х.Бәдигъ (5: 54) кебек авторларны санап китү кирәктер. Аларның грамматикаларының һәммәсендә дә шарт фигыль турындагы мәгълүматлар тәңгәл килә диярлек.

  Хәзерге көндә дә шарт фигыль формасы катлаулы мәсьәлә тудырмый диярлек. Аның бүгенге көнгә кадәр бер генә формасы бар – -са/-сә кушымчасы һәм ул процесс үтәлүнең шартын белдерә (13: 130; 11:101; 10: 156).
   Шарт фигыль формасы синтаксиста ике төшенчәне бер-берсенә бәйләүче чара буларак тикшерелә. Иң беренче чиратта, -са/-сә шарт фигыль формасы ике фигыль арасында төгәлләүле мөнәсәбәт хасил итә. Бу очракта иярүче компонент ияртүче кисәк белән күрсәтелгән процесс үтәлүенә, үтәлмәвенә үзенең үтәлү яки үтәлмәве аша шарт булып торган процессны белдерә: Кеше күңелен бушатса, җиңеләеп кала диләр (Ә.Еники). Бу микроблар керсә, кешене чирләтәчәк икән... (М.Мәһдиев).

   Әлеге төр төгәлләүле мөнәсәбәтне барлыкка китергәндә әгәр, әгәр дә теркәгече катнашса, ул бары тик -са/-сә кушымчасының мәгънәсен көчәйтә: Әгәр укысам белер идем.
   Иярүче компонент да/дә кисәкчәсе белән ияртүче фигыль аша күрсәтелгән процессның, кирәкле шартлар булуга карамастан, үтәлмәвен белдерә һәм, киресенчә: Берәр үзгәреш эзләп, тирә-ягыма күпме генә карасам да, таба алмыйм мин аны: бар да искечә, барысы да үз урынында... (Ә.Еники). Исеннән чыкса да бар дөнья, Онытмый бер нәрсә турында (Ф.Яруллин).

   Кайчак да/дә кисәкчәсенең мәгънәсен көчәйтеп гәрчә теркәгече килә: Гәрчә ничә ел үткән булса да, Зөбәрҗәтне шул еллар эчендә ханга өч бала табып биргән булса да, Сәлим хан кайчандыр үз хатыны булган Туйбикәгә тансыклап карады (М.Хәбибуллин).

   Үзара формаль рәвештә генә -са/-сә кушымчасы ярдәмендә бәйләнгән фигыльләр, мәгънә ягыннан тигез дәрәҗәдә булырга мөмкиннәр. Шуңа күрә әлеге бәйләнеш ияртүле һәм тезүле бәйләнеш уртасында тора: Ул ачуланса, мин дә ачуландым.

   Шарт фигыль формасы фигыль белән саннарны да бер-берсенә бәйләүче чара буларак кулланыла ала. Фигыль нинди дә булса әйбернең ияртүче компонент белән күрсәтелгән санда булуының шартын белдерә: Тагын күп булса ике ай калып бара (Г.Әпсәләмов). 
                                                         Исәрмәләр

1. Гиганов И. Грамматика татарского языка. – СПб.: Академия наук, 1801. – 188 с.

2. Ибраһимов Г. Татар сарыфы. – Казан: “Өмет” нәшр., 1918. – 84 б.

3. Иванов М. Татарская грамматика. – Казан: Типография импер. Казан. Ун-та, 1842. – 342 с.

4. Иманаев Ш. Татар теленең нәхүе вә сарыфы. – Казан: “Баянуль-хакъ” газеты нәшр., 1910. – 102 б.

5. Корбангалиев М., Бәдигъ Х. Ана теле сарыфы. – Казан: “Миллият” (Корылтай) нәшр., 1918. – 80 б.

6. Максуди Һ. Төрки сарыфы. – Казан: Харитонов нәшр., 1910. – 64 б.

7. Махмудов М. Практическое руководство к изучению татарского языка. – Казань: Изд-во И.Дубровина, 1857. – 255 с.

8. Насыйри К. Әнмүзәҗ. – Казан: Татар.кит.нәшр., 1895. – 213 б.
9. Сәйфи Ф. Мәктәптә татар теле дәресләре. – Казан: “Өмет” нәшр., 1916. – 64 б.

10. Татарская грамматика: В трех томах. – II том. – Казань: Татар.кн.изд-во, 1997. – 397 с.
11. Татарская грамматика: В трех томах. – III том. Закиев М.З. Синтаксис. – Казань: Татар.кн.изд-во, 1995.- 576 с.

12. Троянский А. Краткая татарская грамматика. – СПб.: Импер. Типография, 1814. – 200 с.

13. Тумашева Д.Г. Хәзерге татар әдәби теле: Морфология. – Казан: КДУ нәшр., 1978. – 224 б.

14. Хальфин И. Азбука и грамматика татарского языка с обстоятельным описанием букв и складов. – Казань: Изд-во КУ, 1809. – 107 с.

15. Чыгтай Г. Сарыф. – Уфа: Кәримовлар нәшр., 1918. – 49 б.

